
కరణి నౌఁగాములుఁ - గననీక యున్న

ధరణితనూజ వ - ర్తన మాలకించి

“కమ్మలు గాజులు - కడియముల్ దాల్చి

సొమ్ములు చూచియఁ - జూడనివెల్ల

నచట నిచట నున్కి - యనుమానమేల?

యచలాతనూజు యౌ” - నని నిశ్చయించి




-:అశోకవనమున దుఃఖతయైన సీత పరిస్థితిఁ జూచి హనుమంతుఁడు  విచారించుట:-




ఈయమ్మ కొఱకునై - యెన్ని దుఃఖముల

రాయిడిఁ బడుచు శ్రీ - రాముఁడున్నాఁడు?

వనితగా యనుచు భా - వనసేయుఁ గరుణఁ

దనవెంట వచ్చెగ - దాయన్న వగపు 1440

చక్కని యిల్లాలి - క్షణమైన బాసి

యొక్కఁడు నిలునోప - కున్నట్టి వలపు

వలరాజుచేత ని - ల్వఁగరామి యెన్ని

యలమటలకు నోర్చు - నకట రాఘవుఁడు!

అటువంటి ప్రాణనా - యకు నెడవాసి

యిటువంటి ప్రాణనా - యిక నెడవాసి

ప్రాణముల్ వీరలు - వట్టుక యున్నఁ

ద్రాణలకును మెచ్చఁ - దగుగాక యిట్లు

పలువరించుటలు చె - ప్పఁగ నేల యిట్టి

చెలువముల్ గలవె? రా - జీవనేత్రులకు! 1450

ఈ రామ నెడవాసి - యిన్నాళ్లు బ్రదుకు

నారామునిదియె ధై - ర్యము మఱికలదె?”

